
Zerbitzu hiria, noren zerbitzura? 

Analisia 

Irune Berro 

Industriaren gainbeheraren ondoren, Bilbori eman behar zioten norabideaz zalantza egin zuten hiriko eta EAEko agintariek. Hiriaren geroarekin kezkatuta zeuden, eta Bilbo zerbitzu hiri moderno bihurtzea deliberatu zuten. Hartarako, Bilbao Ria 2000 enpresa publikoa eratu zuten EAEko eta Espainiako erakunde publikoek. Eta hiriari itxura berria emateko ekimen ugari jarri zituzten martxan. Beste askoren artean, metroa, Abandoibarra eremua eta Guggenheim museoa. Helburu argiarekin jarri zituzten abian horiek guztiak: Bilbo zerbitzuen hiri moderno bilakatu, eta garai batean industriarekin lortutako lidergoa berreskuratu. Bilbo munduan kokatzeko xedeari segika, nazioartean sona handia duten arkitektoei enkargatu dizkiete Bilbo berrirako eraikinak. Harrezkero, hamar urte luze igaro dira, eta inork ezin dezake uka Bilbok itxura berria duela. Bete dute beren helburua: Bilbo zerbitzu hiria da. Baina noren zerbitzura jarri dute hiria? Cesar Pellik diseinatutako Abandoibarrak erantzuten al die bilbotarren beharrei? Nortzuek jarri dute star system-eko arkitekto horiei ordaintzeko dirutza? Bilbotarrek zergen bitartez, jakina. Eta bilbotarren interesen araberako gune eta eraikinak diseinatu dituzte arkitekto horiek? Edo turistentzako gune erakargarriak sortu dituzte? 

Guggenheim diseinatu zuen arkitektoak berak, Frank Gehryk, zalantzak agertu ditu Abandoibarra ez ote duten ederregia jarri, hiriaren memoria historikoa, industriari loturiko iragan eta nortasun gogorra bazter utzita. Zer egingo diogu bada. Ibon Areso Hirigintza zinegotzia zenak azaldu zuen duela zenbait urte zer politikari jarraituko zion Udalak: «Eraikinei egokitzen zaizkien ordenantzak egingo ditugu», esan zuen. Eraikinak ordenantzen arabera egin beharrean... Interes ekonomikoak lehenetsiko zituztela adierazi zuen argi eta garbi Aresok. Hiriaren ezaugarri eta bilbotarren beharren gainetik ere, negozioari eta espekulazioari bidea emango zietela. 

Guggenheim museoa da hiri berriko ikurretako bat. Eusko Jaurlaritzak eta Bizkaiko Aldundiak osatutako elkarteak museoarentzako obrak erosten ditu, lau urtean behin. Eta 1995etik hona, 90 milioi euro inbertitu ditu elkarte horrek museoarentzako obrak erosteko. Hortaz, Bilboko Guggenheim museoaren bilduma Jaurlaritza eta Aldundiarena da; hots, publikoa da. Haatik, museoa pribatua da, AEBetako Guggenheim fundazioarena. Eta horri eusten diote Bilboko museoaren arduradunek Eusko Legebiltzarrak urte hasieran onartutako Museoen Legearen oinarrietako bati jaramonik ez egiteko. Alegia, astean behin sarrera doan ezartzeko eskatzen duen oinarria betetzeari uko egiteko. Museoak titulartasun autonomikorik ez duela defenditzen du Juan Ignacio Bidarte Bilboko Guggenheimeko zuzendariak, eta horrenbestez, legeak haiei ez diela eragiten arrazoitzen du. Ados: Guggenheimek legea betetzen du. Alabaina, museoaren bilduma publikoa izaki, ez luke Guggenheimek hura doan ikusteko aukera eskaini beharko? Pinakotekan ikusgai dauden erakusketa guztiak ez daude bildumako obrekin osatuak; beste asko, ordea, bai. Arabako, Bizkaiko eta Gipuzkoako herritarrek ordaindu dituzte museoaren bildumako obra horiek. Hori kontuan izanda, herritarrek ez lukete eduki beharko astean behin gutxienez obra horiek ikusteko aukera, horregatik 10,50 euroko sarrera ordaindu gabe? Ez naiz legeaz ari. Moralaz baizik. 

Bestela, nori ari zaizkio zerbitzu ematen Jaurlaritza eta Aldundia 90 milioi euro jartzean? Euskal herritarren mesedetan eginiko inbertsioa al da hori? Edo AEBetako Guggenheim fundazioaren eta turisten zerbitzura eginikoa? 

